Абдулла Алишның

«Чукмар белән Тукмар”

әкиятенә нигезләнеп төзелгән сценарий.

Катнашучылар.

Әби.

Чукмар.

Тукмар.

Онык 
А.б.         Бик борын заманда түгел,

                Безнең көннәрдә генә, 

                Булган, диләр, алга таба

                Сөйләнәчәк вакыйга.
Зал бизәлгән. Сәхнәдә авыл күренеше. Әкрен генә музыка уйнап тора. Залга әби чыга. Кулында савыт белән ярма. Читтәрәк Чукмар белән Тукмар уйнап йөриләр.

Әби.

Ике әтәчем бар

Берсе-ак, берсе-кара.

Сугышып та куялар соң:

Күзләренә күренмидер ак-кара.

Әби әтәчләргә ярма сибә, як-ягына карап кычкыра.

Әби.

Чукмар,Тукмар

Уеннан туктап торыгыз,

Ашар вакытыгыз җитте

Савытта, әнә-тарыгыз.

Уеннан туктап, Чукмар белән Тукмар киләләр, әбиләренә сырпалана башлыйлар.

Чукмар.

Яшим мин авылда.

Әбием янында.

Тамак тук, өс бөтен,

Юк бер кайгым да.

Тукмар.

Ни теләсәм, шуны ашыйм.

Табыныбыз мул.

Әбиебез исән булсын

Бөтен кайгым шул.

:   Әби.            Сәламәтлегем какшады,

                  Инде үзем дә беләм,

                  Бакчаны да утыйсы бар

                  Су да сибәргә кирәк.
                  Оныгымны дәшим әле

                 Икәүләп эшлик әле.

                   Эшебез дә тиз бетәр
                  Күңелле булып китәр
Кызым, кызым, чык әле монда, миңа булыш әле!
Онык:         Нигә дип мине борчыйсың?

                    Теликтан мультик бара.

                    Шоколад алып кайт миңа син,

                    Булганы бетеп бара.

Әби:           Шоколад, көнбагыш ашап.

                    Мускулларың ныгымас,

                    Монда шәһәр түгел сиңа,

                    Эшсез яту килешмәс.
Онык: 
Юри генә әйттем, әби

                   Эшкә дип чыктым менә.

                    Җәйге ял вакытымны

                    Бушка уздырмыйм бер дә.

                    Хәрәкәттә-бәрәкәт

                     Икәнен онытмыйм мин,

                     Көн буена телевизор 

                     Каршында утырмыйм мин!

                     Саф һавада эшләп керсәң, 

                     Булыр ипи дә тәмле,

                     Китаплар алып укысам —

                     Булыр зиһенем ямьле!


Әби. Әтәчләрнең берсен канатыннан, берсен койрыгыннан сыйпый.
Ак канатым,кара койрыгым

Ашыгыз тәмле булсын.

Карагыз аны, сугышмагыз,

Күңелем тыныч булсын.
Әйдә, кызым, әтәчләр ашаганда бакчада эшлик эәле.
Әби белән оныгы залдан чыгып китәләр. Әтәчләр этешә-төрткәләшә җим чүплиләр аннары биеп алалар.   (Татар халык биюе башкаралар.)
  Сырпалана-сырпалана песи керә.  Әтәчләрне күрә.

 Әбинең әтәчләре бу

Ул аларны ярата.

Көн саен табакка салып

Тәмле ярма ашата.

                     Мин сөт сорап сырпалангансам,

                      Күрмәмешкә салыша,

                      Тычкан тотарга мин кирәк.

                      Эшлә, имеш, эшләп аша!

                    Сөт-каймакка зыян килсә

                    Гел мине гаеплиләр.

                    Үзләре бирмәгәч алам шул.

                    Һаман шуны белмиләр.

                    Әтәчләрне тагын кызык итим әле.

                    Аларны да орышсыннар.

                    Мине генә тәртипсез дип

                    Начар дип тормасыннар.
Чукмар, Тукмар карагыз әле. Әби бит сезне бертөрле яратмый. Берегезгә җимне  күбрәк, икенчегезгә әзрәк бирә.  Шуның өчен берегез зур үсә, икенчегез кечкенә  кала.  Әнә бит, әнә Тукмар күбрәк ашый. Чукмарныкын да ашый!

Чукмар.

Ник өлешемә керәсең?
Ашаганда комачаулыйсың.

Син миңа дус түгел,

Сине чукып ташлау

Миңа берни түгел.
Песи. Хәзер Чукмар күбрәк ашый башлады. 
Тукмар.

Җимне миңа азрак бирдең,

Ашаганда койрыгың белән тидең.

Син миңа дус түгел,

Сине күгәргәнче тукмау

Миңа берни түгел.
Песи. Ник карап торасыз? Бирегез бер-берегезгә кирәгегезне. Менә шулай, менә шулай. 
Әтәчләр сугышып хәлдән таеп егылалар. Песи әкрен генә чыгып  кача. Тавышка әби керә.Әтәчләр әбигә бер-берсеннән зарлана башлыйлар.

Чукмар.

Әби, әби, кара әле,

Бөтен җирем күгәрде.

Тукмарың тукмады, кансыз,

Хәтта көрәк күтәрде.

Чукмар.

Әби, әби, кара әле,

Башкайларым канады.

Чукмарың чукыды, кансыз.

Хәтта хәлем калмады.

Әби: Әле сез шулаймы? Дус кына яши белмисезме? Тагын сугыштыгызмы?

 Тукмарны култыгына кыстырып, алып чыгып китә.

Әби.

Җитәр сезгә,күп түздем.

Сездән өметемне өздем.

Аерам икегезне,

Юк итәм берегезне.

Залда Чукмар үзе генә, моңая. 

 Чукмар.

Көн артыннан көн үтә.

Тормышның кызыгы бетә.

Ашый да, эчә дә алмыйм,

Тукмарны һич оныталмыйм.
Нигә песине тыңладык?

Ник тату яшәмәдек?

Тамагыбыз тук иде,

Бергә-бергә кызык иде!
Залга әби керә, Чукмарның моңайганын тыңлап тора. Чукмар әбине күреп эндәшә.

Чукмар.

Әбием, җаным, тыңларсыңмы?

Сиңа бер сүз катсам.

Бер дә сугышмас идем

Тукмарны алып кайтсаң
Әби.

Ярар,тыңлыйм сүзегезне,

Яратамын шул үзегезне.

Тик тагын сугышсагыз

Шулпа итәм берегезне.

Әби залга Тукмарны алып керә. Әтәчләр кочаклашып күрешәләр.

Чукмар,Тукмар. (бергәләп)

Озак күрешмәдек бит,

Кочаклашып исәнләшик.

Киләчәктә бер дә сугышмаска

Әйдә, сүз бирешик.

 Әкрен генә музыка уйный. Читтәрәк Чукмар белән Тукмар уйнап йөриләр.Залга әби керә.

Кулында савыт белән ярма.

Әби.

Чукмар,Тукмар

Уеннан туктап торыгыз,

Ашар вакытыгыз җитте

Савытта, әнә-тарыгыз.

